
1 �1 Shįį, Paul, Timothy haa Christ Jesus vitsyaa trinlii. Datthak 
zhat Philippi kwaiikit gohchįį nąįį jii dęhtłyaa nakhwatsą 

darantłoo. Ąįįtsą datthak kheihłok Christ Jesus veenjit 
nadhoozhii tsą juu kįh dilkii tsą gwikinjiighit tee nilii nąįį 
tsinyąą nąįį.

2  Viteegwijyąhchyaa Diiti nilii Diikeegwaadhat Jesus Christ 
vatsą nakhweenjit khagidihjii, cheegoonzhrįį tsą tsinehdan 
nakhwaa gweheelyaa geenjit.

Jii Tee Natsahtsą Philippi Kwaiikit Christ Kinjiighit 
Nąįį Tee Gwichįį Nąįį Eenjit Paul Khagidiinjii

3  Nijin shiyinji zhit nakhwaninjichałthat dąį, 
Shiviteegwijyąhchyaa vatsą khagidihjii, datthak deekhwaya, 
geenjit mahsį vaihnyąą. 4 Ąįįtsą chan nijin nakhweenjit 
khagidihjii dąį, datthak łyaa shaa shroonchyaa. 5  Nijin drin 
dąį Christ kinjiighit tee nilii nąįį dhindlit dąį, gwatsan khik 
Gwandak Nizįį geeginkhii. 6  Ąįį gehan, Viteegwijyąhchyaa 
gweheezyaa geenjit natąąhchyaa dąhthee ndaagwahąąaa gwatsą 
datthak gwikit tiheeyaa, nijin drin Christ Jesus kineeheedik 
gwatsą tthak, gaashandaii. 7 Zhyaa nininjichałthat dąį, gaa shaa 
shroonchyaa. Juk dzaa zhee gwaazhrąįį dhiidii tsą gwehkįį 

zhee gwaazhrąįį dhiidii kwaa dąį, zhik gwaan neehihdik. 
Gwandak Nizįį łyaa gwinzii geegiihkhii. Dinjii nąįį shikinjigiighit. 
Viteegwijyąhchyaa jidii nizįį shatsan ąhįį haa datthak shaa 
gwitrit tagohya, ąįį gehan jyąhtsą tthaii noiilii, jyąhtsą 
gwizhrįh. 8  Jesus Christ neetiindhan gwikit shįį chan neetiihthan. 
Viteegwijyąhchyaa jii tee zhyąą tigwinyąą kwaa gaandaii.

9 Jyąhtsą nakhweenjit khagidihjii. Khik tsą gwandaa 
nakhwacheetigwiindhan nǫhshįį. Ąįį ji, jidii gwinzii gaakhwandaii, 
khik tsą gwinzii gininjichohohthat, 10 Ąįį ji natsahtsą nidivee 
gweheezyaa gaahanandaii. Ąįį ji, nijin drin Christ kinidik ji, 
shroodiinyąą kit tihinchyaa tsą nidivee chan keegwiichyaa 
gwiizųų gwehehkwaa. 11 Jidii eenjit gwitrit tagwahin datthak łyaa 
gweheezyaa, Jesus Christ vikiighai ji gwizhrįh jyaa dihiniyaa. Ąįį 
ji, jii gehan dinjii nąįį Viteegwijyąhchyaa yinjigahahaa tsą khik 
giiyoozhri ooheezhryaa.

Christ Veenjit Gwitrit Taragwahahyaa 
Eenjit Gwizhrįh Gwarandaii

12  Shalak nąįį, natsahtsą khaiinjichashadhat, ąįį gehan 
gwandaa dinjii lęįį nąįį Gwandak Nizįį giitthak, jii gaakhwandaii 
nakhwaihnyąą. 13  Christ vitsyaa ihłįį. Ąįį gehan zhee gwaazhrąįį 
dhiidii. Niveetahin nąįį datthak, zhik juu Rome kwaiikit 
gwachoo keedeegwaadhat choh kįh gwikyaahtii nilii nąįį datthak 
ąįįtsą kwaiikit gwichin nąįį haa tthak gaagiindaii. 14 Zhee 
gwaazhrąįį dhiidii, ąįį gehan zhik juu Keegwaadhat kinjiighit 
tee nilii nąįį gwandaa Keegwaadhat kinjigiighit. Ąįį gehan drin 
gwiteegwąąhnchyąą giiyeeginkhii dąį, gwintsal najat ehdan 
tiginyąą.

15 Gaa goolat nąįį jidii geenjit gwitrit tagwałya, ąįį gehan 
shitinjigąhee tsą ginjik haa nihtrooneegiidal, gaa goolat nąįį 
gwinzii tooshiya giindhan ąįį gehan giiyeeginkhii. 16  Jii nąįį 
cheetigwiiniindhan haa tigiiin, Viteegwijyąhchyaa Gwandak 
Nizįį vakahihjyaa geenjit shantłeegwiinąįį. 17 Chizhii nąįį 
Christ gwinzii kinjigiighit kwaa, gaa khadeenjit gwizhrįh 
tigiiin, tsą zhee gwaazhrąįį dhiidii gwiizhik gwandaa 
khaiinjichasharahahthat shagoonyąą.

18  Natsahtsą gwiizųų shidivee nagogwaaii, gaa tthak sheenjit 
gwinzii. Gwinzii geenjit tiginyąą, akwat gwiizųų geenjit tiginyąą, 

gaa Christ eegiginkhii ji, izhik tsąįį gwandaa gwihilee. Ąįį 
gehan shoo ihłįį. 19 Sheenjit khadagohjii tsą Jesus Christ 
Vankyaa Shroodiinyąą taih kiighai chineesharahahchyaa 
gaashandaii. Ąįį gehan khik tsą shoo hihłyaa. 20 Khik natsahtsą 
deehishiyaa gooaii, gwizhrįh tihishiyaa. Juk gwandaa, 
gwįįhdaii akwaa ji gaa jidii tiihnyąą, jidii tishiin, najat ehdan 
tishiyaa. Gwikiighai dinjii nąįį Christ yinjigahahaa. Jyąhtsą 
łyaa gwikit gooli yiihthan. 21 Akwat gwįįhdaii jidii gwatsan 
gogwahałaa? Christ veenjit gwitrit tagwałin gehan gwizhrįh 
gwįįhdaii tsą gaashandaii. Akwat shiriiłkhwąįį ji, gwikiighai 
gwandaa Gwandak Nizįį eegigeheekhyaa. 22  Gaa dzaa nankak 
nihkit gwįįhdaii ji, duulee jidii Christ eenjit gwitrit tagwałin 
ndaanahałdal. Jyąhtsą goodlit ji, natsahtsą tsąįį teehihshyaa, 
gaahashandaii kwaa. 23  Nihkyaa shaarahandak kit tihchyaa. 
Dzaa nankak gihłeehoiizhii ji, gwatsan Christ vaa hihłyaa. Izhik 
ji tsąįį shidivee gweheezyaa. Jyąhtsą łyaa gwikit gooli yiihthan. 
24 Gaa nakhwan ąįį, chandaa shadahoohchyaa, dzaa nankak 
nihkit gwįįhdaii ji. 25  Izhik tee łyaa zhyąą gaashandaii. Izhik 
gehan dzaa nankak gwihįhdaii tsą gaashandaii. Akwat gwįįhdaii 
ji, datthak tsą nakhwatsihihjyaa. Christ kinjiighit nąįį tee ǫhłįį 
tsą gwandaa gwikinjahohkhit hohłyaa. Ąįįtłęę gwintłoo tthak 
nakhwaa shrigweheechyaa. 26  Nijin chan neenakhwaalin ji, 
gǫhdaii gwiizhik datthak Christ Jesus veenjit nadoozhii ąįį gehan 
gwandaa shashoohohłyaa. Ąįį gehan datthak jyąhtsą gooaii.

27 Natsahtsą Gwandak Nizįį gwizhit Christ tinyąą gwikit 
gwizhrįh tahohchyaa, łyaa jyąhtsą gwizhrįh tahohchyaa. Izhik 
łyaa zhyąą chandaa gwihilee. Ąįįtłęę nijin nagwandak dihtthak 
ji, jyąhtsą gwihiihtthak, natsahtsą Viteegwijyąhchyaa 
Vagwandak Nizįį nijin gwatsan trigwiindhat tsą juu nąįį geenjit 
gwintłoo gwitrit tagwahin tsą łyaa zhyąą akhagagoonyąą 
kwaa, gwihiihtthak. Akwat nakhwatsą nihihshyaa tsą 
neenakhwahaalyaa, akwat nakhwatsą hihshyaa kwaa tsą 
neenakhwahaalyaa kwaa ji, gaa nihkit jyąhtsą goiihtthak 
yiihthan. 28  Zhik juu nakhwagwąąhshii nąįį gavoonjat kwaa. 
Datthak tsą gootsą nadoozhii. Nijin Viteegwijyąhchyaa viginjik 
jyaa nyąą gwikit gǫhdaii nakhwagąąhin dąį, Viteegwijyąhchyaa 
nakhwahahshii, gaa geedan ąįį nakwaa, gaageheendaii. Jyąhtsą 
nakhwagąąhin ji, jaghaii toonchyaa gaageheendaii. Ąįį ji 

gaa gweheezyaa tsą gaayiichahohtsyaa. Viteegwijyąhchyaa 
vikiighai gaayiichahohtsyaa, ąįį vikiighai gwizhrįh 
gaayiichahohtsyaa. 29 Christ veenjit gwitrit tagwahohyaa 
geenjit gwitee trinakhwariinlii. Jyąhtsą tee gwitrit tagohin 
vikinjahohkhit gwizhrįh nakwaa, gwintłoo chan veenjit 
khaiinjichakhwajii, jyąhtsą tee vigwitrit gwandaa gweheeaa. 
Jyąhtsą tee tigweheechyaa. 30 Juk tee nakhwan shįį haa datthak 
kheihłok khaiinjichiriijii. Chadąį jidii geenjit khaiinjichooshadhat 
gaakhwandaii. Juk jii dęhtłyaa nǫhin gwiizhik tthaii nihkit 
geenjit khaiinjichashadhat.

Christ Khazhak Dilįį tsą Chan Łyaa Hilee

2 �1 Jidii datthak gǫhdaii gwizhit takhwain Christ 
gwatsą keegwaadhat. Ąįį gehan nakhwataii 

gwanlii. Vicheetigwiniidhan ehan gwinzii gwarandaii. 
Nakhwateegwagwąąnchyaa tsą Christ Vankyaa Shroodiinyąą 
nakhwatsan nilii. Nihtsą nakhweeshroonchyaa tsą chan 
gwintłoo nihłeenjit yinjiihoohee. 2  Nakhwatsą choodahashakwat. 
Tthak kheihłok nihkit ninjichohjii. Nihłagwaantsii tsą chan 
nihłeetoohthan. Tthak kheihłak ǫhłįį tsą nihkit ninjichohjii, jidii 
yuuhthan geenjit chan. Datthak shikeegohthat ji, ąįį ji łyaa zhyąą 
shoo hihłyaa. 3  Khadeenjit gwizhrįh jyaa dakhwaya shrǫ tsą 
khaiinjihoohee geenjit chan nakwaa. Khazhak tahohchyaa tsą 
chan khik chizhii nąįį nakhwandaa nizįį kit tohnyąą. 4 Chizhii 
dinjii nąįį natsahtsą goodiveegoodlii gwikyųųhtii, natsahtsą 
nakhweegoodlii gwizhrįh nakwaa. 5  Natsąą Jesus Christ deeya 
gwikit gwizhrįh gǫhdaii.
	 6	Viteegwijyąhchyaa gweedhaa tthak khik kit tinchyaa,

gaa Viteegwijyąhchyaa vagwąhtłoo veegooaii kit tiindhan 
kwaa tsą chan ideenjit goontą kwaa.

	 7	Ąįįtsą tee kii dhidii gwintłineegwinąįį
tsą zhyąą zhik gwaan chitsyaa nilii nąįį kit tinchyaa.
Dinjii kit dhidlit tsą dinjii nąįį
yąąhin dąį, dinjii tinchyaa giiyaandaii.

	 8	Christ khazhak dilįį, gwiizhik chan gwintłoo 
Viteegwijyąhchyaa keegwahthat.
Ąįį gehan tee triiłkhwąįį.  

Cross kak gigiiyiłtsak tsą giiyiiłkhwąįį.

	 9	Jidii teeya gehan Viteegwijyąhchyaa zheekak gwizhit nijin 
chandaa gwihilee yintłeegwinąįį.
Ąįįtsą chan kii niyąąhchįį. Łyaa zhyąą chadanh geeghaih 

gwikit toonchyaa kwaa niyąąhchįį.
	 10	Jii gehan tee zhik zheekak gwichin, nankak gwichin,

tsą oozhak gwiteh gwichin, tsą gwankyaa haa,
datthak geeyinjahahaa tsą giitsą nikiigweheetthak.

	 11	Datthak tsą jyaa digiheenjyaa,
Jesus Christ tee Diikeegwaadhat nilii.
Jyaa diginyąą gwikiighai Viteegwijyąhchyaa Diiti 

deegihiiłee gogogwaahchin.

Dinjii Nąįį Tee Nakhwagweheechyaa Tsą Chan Chahǫhndit
12-13  Nakhwan datthak, juu gwintłoo veetiihthan nąįį, nijin 

nakhwaa iidi dąį, khik tsą shikeegohthat, gaa juk nakhwatsį 
hooljii gwiizhik nihkit shikeegohthat. Izhik łyaa chandaa 
gwireechyaa. Viteegwijyąhchyaa zhrįh natsąą deekhwayaa 
łyaa gwintłoo gwikit tohthan nakhwahtsii gwikeegǫhdaii 
tsą chan gwikit takhwayaa gahohkhyaa. Ąįį gehan khik 
Viteegwijyąhchyaa kinjiighit nąįį tee dookįį ǫhłįį tsą, gǫhdaii 
gwizhit, izhik chandaa tagoonyąą.

14 Nijin keegwiichyaa takhwain dąį, gwintłoo nihtsą zhyąą 
geenjit gohkhyaa shrǫ, tsą chan ginjik haa nihtrooneekhwadal 
shrǫ! 15-16  Jyąhtsą tee, ąįį gehan jii nankak gwizhit dinjii juu 
łyaa zhyąą traanduu nilii nąįį tsą chan gwintłoo khagwaatsii 
ginlįį nąįį tee tohchyaa, gaa Viteegwijyąhchyaa vitriinin 
nąįį ǫhłįį tsą nakhwatigwinee kwaa. Nijin Gwandak Nizįį 
gootsą geegoohkhii ji, toohju tee natsahtsą gaakhwandaii 
gaageheendaii, nakhwatragwaanduu kwaa, nakhwatsą 
giteerahahtraa chan gwanlii kwaa tsą gaageheendaii. Zheetii 
są chąhndit, ąįį gwikit nakhwagąąhin dąį, gootee chahǫhndit. 
Jyąhtsą tohchyaa ji, nijin drin Christ chan kinidik ji, natsahtsą 
dohchyaa gogweheechyaa, jidii gwintłoo geenjit gwitrit 
tagwałya, zhyąą gogwiilii geenjit tishizhik kwaa. Jii kwaii 
datthak geenjit, izhik ji, gwintłoo nakhweechihihyaa.

17-18  Duulee Christ veenjit sharahaahkhwaa. Ąįį ji, tee 
gweheezyaa. Geenjit shoohohłyaa natsąą Christ kinjuhkhit 
nakhwashooahłįį ąįį gwikit.

Dinjii Timothy tsą Epafroditus Haa Goaazhii
19 Keegwaadhat gwikit tiindhan ji, ninghyuk kwaa tsą 

Timothy nakhwatsą hałaa yiihthan, gwintsal nakhwatsą 
heenjyaa geenjit, jyąhtsą teegoodhat ji, łyaa yiihthan. 
Nakhwatsą haazhii ji, Ąįįtłęę sheekinidik ji, nakhweegwaandak 
gwihiihtthak tsą nakhweenjit ninjichihihthat kwaa. Ąįį kwaii 
gehan nakhwatsą hoozhi oihnyąą. 20 Adan zhrįh natsąą 
nakhwaninjichałthat gwikit tinchyaa. Shikit chan łyaa 
nakhwatsoihnyą yindhan. 21 Chizhii nąįį tthak natsąą Jesus 
Christ deegooya gavoonyąą gwikit tigiiin kwaa, khadeenjit 
gwizhrįh ninjichagadhat. 22  Chadąį deegwahtłoo viteerąąhchya, 
łyaa zhyąą gaakhwandaii. Jyąhtsą tee gwandaa dinjii nąįį 
Gwandak Nizįį gogwiitthak, chiti, didinji haa nihłaa gwitrit 
tagwahin gwikit, shaa gwitrit tagwahya, izhik tee łyaa 
gaakhwandaii. 23  Nijin natsahtsą shaateegwahaadhaa gaashandaii 
ji, googwahkhan nakhwatsą neehałaa oihnyąą, gaa jyąhtsą 
teegoodhat ji, łyaa yiihthan. 24 Keegwaadhat gwikit tagoochya 
yindhan ji, shįį chan ninghyuk kwaa nakhwatsą neehihdyaa, 
jyąhtsą łyaa tagoochya yiihthan.

25  Diichaa, Epafroditus oaazhii, nakhwatsą nanołchyaa 
oihnyąą. Nijin diihaa gogwantrii tsą Gwandak Nizįį eegirinkhii 
dąį googaa. Gweedhaa tthak shaa Christ eenjit gwitrit 
tagwahya. Gwandak haa shatsą nanoohchįį, ąįįtsą jidii geenjit 
gwitrit tagwałin shitsinyąą. 26  Łyaa zhyąą gwintłoo datthak 
nakhwakat tinchyaa. Ąįį gehan nakhwatsą nanaałchįį. Nijin 
ąhtsik veegohtthak, gwiitthak dąį, ąįį gehan łyaa gwintłoo 
trigwindii. 27 Łyaa zhyąą gwintłoo ąhtsik tsą khaiinjii niindhat. 
Gaa Viteegwijyąhchyaa neeshraahchyaa yuunyąą tsą, yatsą 
inzi tsą tee shranaazhik. Adąhzhrįh yatsą inzi kwaa, shįį 
chan gwandaa trigwihihdii gwitsį shatsą inzi. 28  Ąįį kwaii 
gehan, łyaa nakhwatsą ninoołchyaa oihnyąą. Ąįį ji, nijin nǫhin 
ji, datthak nakhwaa shrigweheechyaa. Gwinzii gwandaii tsą 
nǫhin ji, chan veenjit tragwahohdii kwaa. Tragohdii kwaa ji, 
shįį chan geenjit trigwihihdii kwaa. Ąįį kwaii datthak gehan 
łyaa nakhwatsą ninoołchyaa oihnyąą. 29-30 Adan tee diichaa, 
juu diikit Keegwaadhat kinjiighit nąįį tee nilii. Ąįį gehan, nijin 
nakhweekinidik ji, nakhwaa shroonchyaa tsą vanli noohohndal 

yuu. Nakhwan ąįį dzaa shaa ǫhłįį kwaa tsą Christ eenjit gwitrit 
tagwałin shatsoonyą kwaa, gaa adan ąįį shitsiinyą. Shaa Christ 
eenjit gwitrit tagwahya, ąįį gehan khaiinjii yeenjit niindhat. Jii 
kwaii gehan, zhik juu yikit gwitrit tagwahya nąįį datthak eenjit 
yinjiihoohee.

Natsahtsą Łyaa Zhyaa Dinjii Nąįį Viteegwijyąhchyaa 
Vandee Tsą Gwikit Tigweheeyaa Kwaa Gwarahahtsyaa

3 �1 Shalak nąįį, jii dęhtłyaa dįhtłoo ndaanahałdal gwehkįį 
jyaa chan doihnyą yiihthan. Keegwaadhat vikiighai khik 

tsą nakhwaa shragoochya. Chadąį jidii geenjit nakhwatsą 
chadanǫįįtłoo, chan gwikit teeneechigihjii ji, gaa sheenjit 
gohłii toonchyaa kwaa. Gaa jyaa shiin ji, gehan gwandaa 
khai tahohchyaa. 2  Juu dinjii vigwitrit tragwaanduu nąįį tsą 
nakhwatthąį lat khanrahahtii geenjit khanideegaandąįį tsą 
chan łąįį iizųų kit tinchyaa nąįį, łyaa zhyąą eenjit gwakǫǫhtii. 
3  Viteegwijyąhchyaa vatsą khadirigidiinjii Vachankyaa 
Shroodiinyąą kiighai, tsą chan Christ Jesus veenjit trihiłee, tsą 
chan diikhwan ąįį diitthąį deerahin gwitinjirąąhchyaa kwaa, jii 
kwaii gehan, diikhwan ąįį łyaa zhyąą diitthąį kak khagwarąhtuu 
tsą łyaa zhyąą diigwiiłkįį, geedan ąįį gootthąį lat khanrahtii 
ąįį digidrii haa tigiiin kwaa. 4 Natsahtsą dinkisharahthat 
tsą natsahtsą dinjii ihłįį, kwaii gwitinjyaałchyaa ji, gwikit 
sheegooaii gehan gwizhrįh gwitinjihaałchyaa. Natsahtsą dinjii 
trinlii gwizhrįh gwitinjirąąhchyaa ji, shįį chandaa sheegooaii, 
ąįį gehan gwitinjihaałchyaa gininjichahałthat. 5  Nijin drin 
shagoodlit gwatsan drin 8 gehtłeegoodhat dąį shatthąį kharahtuu 
tsą shigwiriiłkįį. Shiyehghan nąįį Israel nahkak gwatsan ginlįį 
tsą Benjamin vineezheedijii nąįį tee ginlįį. Łyaa zhyąą Israel 
gwichin tihchyaa. Israel gwichin gwikit gweheedhaa geenjit 
chagadąąntłoo datthak gwikeegoołthat, Pharisee nąįį kit. 
6  Natsahtsą Viteegwijyąhchyaa dooya shoonyąą łyaa gwikit 
tooshiya yiiya. Ąįį gehan, zhik juu Christ kinjiighit tee nilii 
nąįį shęhan gwintłoo khaiinjichagoohoodhat. Israel gwichin 
gwikit gweheedhaa geenjit gwadagąąntłoo gwikeegwahahthat 
gininjichahthat ji, shįį łyaa gwadagąąntłoo tthak gwikeegoołthat.

7 Chadąį natsahtsą dinkiindhat, natsahtsą dinjii ihłįį, 
ąįįtsą chan natsahtsą Israel gwichin nąįį chagadąąntłoo 

datthak gwikeegoołthat, jii kwaii tthak gwitinjihaałchyaa 
yiihthan. Gaa juk, Christ veenjit gwitrit tagwałin gwatsan, jii 
kwaii datthak gwitinjihaałchyaa kwaa gaashandaii. 8  Izhik 
gwizhrįh nakwaa, gaa jidii tthak tagwaihnyąą. Shikeegwaadhat 
Christ Jesus zhrįh chandaa vaaooshandaii yiihthan, ąįį gehan 
chadąį jidii datthak tishiya kwaii tthak zhyąą kit tagǫįhnyąą. 
Adan vehan, jidii datthak tishiya gwiteehaałchyaa kwaa 
goodlit. Jyąhtsą gwizhrįh Christ vatsan hihłyaa tsą vaa 
chihłak kit tihihchyaa, ąįį gehan chadąį jidii tishiya datthak 
zhyąą gogwiilii kit tagǫįhnyąą. 9 Juk gaa gweedhaa gwikit 
teecharadąąntłoo gwikeegoołthat, izhik geenjit gwizhrįh googaa 
Viteegwijyąhchyaa vandee tsą tthaii nihkit shitigwinee. Juk 
Christ vitinjyaałchyaa, ąįį gehan Viteegwijyąhchyaa vandee 
tsą shitigwinee kwaa. Viteegwijyąhchyaa zhrįh shitigwinee 
kwaa shahąhtsyaa. 10-11 Christ vikit toihchya yiihthan. Christ, 
niindhat tłęę Viteegwijyąhchyaa yineegwiłdaii, natsahtsą 
deeya, ąįį gwikit shįį chan tooshiya yiihthan. Natsahtsą 
khaiinjichohoodhat, ąįį gwikit shįį chan khaiinjichooshadhat 
yiihthan. Natsahtsą niindhat, ąįį gwikit tishizhik ji 
yiihthan. Ąįįtłęę nijin niidhat ji, Viteegwijyąhchyaa chan 
shineegwahąhdaii, jyąhtsą teegoodhat ji yiihthan.

Zheekak Gwatsą Triheedaa
12  Tthaii jyąhtsą dinjii ihłįį kwaa, zhyąą chan jyąhtsą dinjii 

dhidlit shohnyą shrǫ, tsą chan vitigwiinee kwaa shohnyą 
shrǫ! Gaa Christ Jesus vikiighai vatsan hihłyaa, ąįį gehan 
khik tsą natsahtsą dinjii oolį shoonyąą gwizhrįh gwintłoo 
gwikeegwįhdaii. 13  Shalak nąįį, tthaii jyąhtsą sheegooaii 
kwaa. Jidii gwataa gwahaadhat tthak gwadrąįį gaa ninjichihthat 
kwaa. Juk zhat yeendaa deehishiyaa geenjit łyaa gwintłoo 
gwikeegwįhdaii. 14 Viteegwijyąhchyaa khik vaa tihihchyaa 
geenjit, “Aanaii,” shahnyąą, gaa Christ Jesus shitsinyąą ji 
gwizhrįh gwikit tigweheechyaa. Izhik łyaa zhyąą gaayiigołtsyaa 
yiihthan. Ąįį gehan, nijin ndaagwąąąį gwatsą zhyąą algal kit 
toonchyaa.

15 Diikhwan datthak, juu nąįį natsahtsą diitsą tigwiizhik, 
ąįį gehan datthak natsahtsą Jesus Christ vitinjiraahchyaa 
gaagwiindaii. Izhik łyaa zhyąą gaagwiindaii. Datthak jyąhtsą 

gwikit ninjichirijii ji, gweheezyaa, tsą chan jyąhtsą gwikit 
taroochya yindhan ji, gweheezyaa. Gaa nakhwalak nąįį jyąhtsą 
ninjichadhat kwaa tsą jyąhtsą toihchya giindhan kwaa, ąįį 
nąįį gaa natsahtsą ninjichigiheejii tsą chan natsahtsą gwikit 
tigiheechyaa kwaii, Viteegwijyąhchyaa gootsą googwahaakyaa. 
16  Ąįį nihkit jidii veenjit gweedhaa juk drin gwatsą keegwiriłthat, 
ąįį kwaii tthaii nihkit keegwarohthat.

17 Shalak nąįį, natsahtsą dinjii ihłįį, ąįį gwikit tohchyaa ji, 
gweheezyaa. Natsahtsą deegweeya diinaakhwandaii, nakhwan 
chan gwikit takhwain. Juu nakhwatee diikit tiiin nąįį gookit 
tǫhdaii. 18  Jii nakhwaagwahaldak, chadąį łyaa gwinlęįį nakhwaa 
gwaldak, juk chan nakhwaa neegwahaldak, gaa chan gwikit 
tineechigihihjyaa, izhik gehan hagaa ihtree. Dinjii lęįį nąįį 
gwitrit gwiizųų, ąįį gwizhit, jaghaii Christ cross kak niindhat 
tthak, gaatragogwąhnjii. 19 Dzaa nankak gwizhit deeshoya 
giindhan datthak gwikit tiginchyaa tsą chan jidii giindhan tthak 
chan dagatsan kit teegogwąhjii, ąįį kwaii chandaa gogweechyaa. 
Ąįį kwaii gehan khaiinkǫǫ drin ji gooroahkat tłęę, nijuk 
gweedhaa tthak, khaiinjichigiheedhat gwatsą giheedaa. Deegiiin, 
izhik łyaa ideechigiin, gaoozhii gohłį, gaa gwikit tiginchyaa 
kwaa. Dzaa nankak dinjii lat nąįį, jyaa digiheeyaa gwizhrįh 
gininjichagąhjii, dzaa nankak gwichin ginlįį gehan. 20 Gaa 
diikhwan ąįį zheekak gwatsą triheedaa. Diikeegwaadhat Jesus 
Christ neediinahshii zheekak gwatsan łyaa zhyąą geeneeroolii 
kineeheedik geenjit, tsą veenjit nagaroolin. 21 Nijin ji kinidik 
li, diizhin, ąįį diizhin kwaii agwąąhtłoo kwaa tsą chan datthak 
chichį heelyaa, izhik ji diizhin kwaii nizįį kit gwahahtsyaa. 
Ąįįtłęę khik chichį triheelyaa kwaa. Jyaa diheeyaa geenjit dataii 
tahaahchyaa, nankak, zheekak haa datthak, deegweheeyaa 
gwahtsii, ąįį gwataii tee tahaahchyaa.

Jidii Gwikyuunjik, Gwikit Dinjii Ǫhłįį

4 �1 Shalak nąįį, jidii nakhwatsą tiinyą datthak. Ąįį gehan 
gǫhdaii, gwizhit datthak kheihłok chihłak kit Keegwaadhat 

veenjit nadoozhii. Izhik łyaa zhyąą akhagohnyą shrǫ! Datthak 
łyaa zhyąą gwintłoo nakhweetihthan. Ąįįtsą chan łyaa gwintłoo 
nakhwakat tihchyaa. Łyaa zhyąą nakhwakiighai shoo ihłįį. 
Ąįįtsą chan khik dinjii nąįį tsą gwintłoo nakhweechihin.

2  Euodia, Syntyche haa, trinjaa neekwąįį Keegwaadhat 
kinjiighit nąįį tee ǫhłįį. Ąįį gehan jii nakhwatsą 
choodahashakwat nihtsą shrii treegǫǫhąįį. 3  Shijyaa, gweedhaa 
shaa gwitrit tagwahin datthak gwinzii shaa gwitrit tagwahin. 
Jii trinjaa neekwąįį nihtsą shrii treegogweheeaa geenjit 
gootsiinyąą. Izhik łyaa gootsoiinyą noihnyąą. Gwandak Nizįį 
gwandaa dinjii lęįį nąįį haa googwaandak. Izhik gehan łyaa 
gwintłoo shaa gwitrit tagoogwahin. Dinjii, Clement oaazhii, 
tsą chan dinjii juu datthak shaa gwitrit tagwahya, ąįį nąįį 
datthak chan Gwandak Nizįį dinjii lęįį nąįį haa googwaandak. 
Viteegwijyąhchyaa khik gogweheendaii goohahtsyaa.

4 Juk gǫhdaii tsą tthak kheihłok Keegwaadhat vaa ǫhłįį, tsą 
khik nakhwaa shroonchyaa. Chan gwikit teeneechigihihjyaa, 
khik tsą nakhwaa shroonchyaa.

5  Dinjii nąįį tsą nakhwan zhrįh jidii datthak gwinzii 
gaakhwandaii kit gohtsyaa shrǫ! Keegwaadhat itee ninghyuk 
kwaa tsą kineeheedik. 6  Jidii datthak geenjit nakhwagwandaii 
haa nagooaa shrǫ! Nijin Viteegwijyąhchyaa vatsą khagidiinjii 
dąį, jidii gwataahchyaa kwaii geenjit oahkat, tsą chan mahsį 
vaa haiinjyaa, ganoondee shrǫ! 7 Keegwaadhat vikiighai 
gwizhrįh nakhwaa tsinehdan gwanlii tsą natsahtsą ninjichohjii 
ąįįtsą natsahtsą tthaii noolii, datthak geenjit nakhwagwandaii 
haa nagohaa gwatoohchyaa kwaa. Christ vaa kheihłok trinlii, 
ąįį gehan jii tee łyaa łideeridlii. Viteegwijyąhchyaa tsinehdan 
dinintłinąįį geegaroolii kwaa gwikit.

8  Shijyaa nąįį, jii dęhtłyaa dįhtłoo ndaanahałdal gwehkįį 
chan jyaa chan doihnyą yiihthan. Nakhwayinji jidii gwinzii 
zhrįh deehohee kit ninjichǫhthat. Łideegwidlii, khazhak 
tigwiichyaa, gwinzii, iizųų kwaa, gwinzii giiyiichya tsą 
deerihiłee, jii kwaii zhrįh nakhwayinji haa takhwain. 9 Jidii 
shatsan gwikyuunjik, jidii geegiihkhe datthak shoodǫǫhkį, tsą 
natsąą deeshiya datthak chan shǫǫhya, ąįį gwikit tohchyaa ji, 
Viteegwijyąhchyaa, vitsinehdan diitsan ąhtsii nakhwaa heelyaa.

Paul, Troozhrii Eenjit Mahsį, Nyąą
10 Gohchit hee chan chihłok deegwiłtłoo sheenjit yinjiihoohee 

gwikeeshoohti. Ąįį gehan juk gwįįhdaii tsą Keegwaadhat 
chihłak kit vaa tihchyaa tsą łyaa zhyąą gwintłoo shaa 

shroonchyaa. Gwehkįį dąį sheenjit yinjiihoohee, gaa natsahtsą 
gwikeeshahǫǫhtyaa, izhik tsąįį gwikit gooaii kwaa. Ąįį 
gaashandaii. 11 Keiichii gwitįį yiihthan geenjit jyaa diihnyąą 
tiihnyąą kwaa. Gwintsii kwaa gwizhrįh gwishiįį dąį, gaa geenjit 
shoo ihłįį gogwalį. 12  Nijin keiichii taałchyaa gaa vishiįį kwaa 
dąį, doonchyaa gaashandaii. Ąįįtsą chan keiichii vatahaałchyaa 
gwandaa gwishiįį dąį, izhik chan doonchyaa gaashandaii. Nijin 
tihchyaa dąį, googaa nihkit khaialchyaa gogwalį. Gwintłoo 
chihaa akwat shizhit gwiłtsik dąį, gaa nihkit khaialchyaa. 
Keiichii lęįį shiįį akwat keiichii vataałchyaa lęįį shiįį kwaa, 
izhik dąį googaa khaialchyaa. 13  Christ shitsinyąą gwikiighai, 
adan juu taih shatsan ąhįį, natsąą deegwiizhik ji, googaa nihkit 
gihihkhyaa.

14 Izhik googaa nijin goodhaii nanaaldhak dąį, shitsoonyą. 
Izhik łyaa gwinzii takhwazhik toonchyaa. 15  Shalak, juu Philippi 
kwaiikit gogwichįį nąįį, nakhwanahkat gwizhit, Macedonia 
goaazhii, gihłeehihdii dąį, nakhwan zhrįh kheihłok ǫhłįį tsą 
Christ kinjuhkhit nąįį tee ǫhłįį tsą nakhwan zhrįh shitsoonyą. 
Izhik dąį tee trookit nakhwanahkat gwaan Gwandak Nizįį 
eegiihkhii. Nakhwan zhrįh laraa haa shatsą choozhii dhohtsąįį. 
Jii kwaii datthak gaakhwandaii. 16  Nijin Thessalonica kwaiikit 
gwachoo gwihchįį dąį, googaa laraa taałchyaa dąį, chihłok 
gwandaa laraa shatsą noolii. 17 Jii jyaa dihnyąą tee laraa 
gwandaa shantłeehohłyaa geenjit tihnyąą kwaa. Choozhii 
shatsą dhohtsąįį shatsoonyą, gaa choozhii gwatsan ohtsii 
dąį, chan gwandaa nakhwagwitrit gogweechin. Izhik łyaa 
khik jyaa dagoochya yiihthan. Jii chan tee nakhweenjit 
gwihidineetłoo. 18  Jii dęhtłyaa dįhtłoo kak, jidii shintłoolii 
datthak gwadanakhwatłoo tsą gwiteehaałchyaa gwandaa, łyaa 
lęįį. Diichaa, Epafroditus choozhii shatsą ninoozhik datthak 
shintłinlii tsą tee łyaa vatahaałchyaa gwandaa hee gwishiįį. 
Jii choozhii kwaii tee Viteegwijyąhchyaa vintłeechǫhjii kit 
tinchyaa, jii tee łyaa veechįį takhwain. Jii kwaii tee vatsą 
ataiinjii trahtsii kit toonchyaa, tsą geenjit shoo heelyaa. 
19 Choozhii shatsan dhohtsąįį. Ąįį gehan Viteegwijyąhchyaa 
jidii gwiiįį gwatsan sheenjit jidii toohchyaa datthak Christ Jesus 
vikiighai nakhwatsan hahtsyaa. 20 Viteegwijyąhchyaa, Diiti nilii, 
khit tsą khit geenjit veenjirohohee! Amen!!

Jii Dęhtłyaa Tee Ndaanaaąį
21 Izhik gwaan Viteegwijyąhchyaa vitsyaa nąįį datthak, 

juu Christ Jesus vatsan nilii nąįį, goonaldaii gaa goondaii 
gavoihnyąą. Dzaa juu Christ kinjiighit tee shaa nilii nąįį 
chan nakhwaneegaandaii. 22  Ąįįtsą chan dzaa kwaiikit 
gwizhit Viteegwijyąhchyaa vitsyaa nąįį tsą chan kwaiikit 
keedeegwaadhat choh kįh vizheh gwitrit tagwahin nąįį, ąįį nąįį 
chandaa nakhwaneegaandaii.

23  Keegwaadhat Jesus Christ vicheegoonzhrii nakhwaa gooli. 

